[image: ]

Bigarren lehendakariorde eta Ekonomia, Lan eta Enpleguko sailburua
Vicepresidente Segundo y Consejero de Economía, Trabajo y Empleo

[bookmark: _Hlk183613321][bookmark: _Hlk183616264]AGINDUA, JAURLARITZAKO BIGARREN LEHENDAKARIORDE ETA EKONOMIA, LAN ETA ENPLEGUKO SAILBURUARENA, ZEINAREN BIDEZ AGINTZEN BAITA HASIERA EMAN DAKIOLA HONAKO DEKRETU HAU ALDATZEKO DEKRETU-PROIEKTUA EGITEKO PROZEDURARI: SINDIKATU- ETA ENPRESA-ERAKUNDEEI DIRULAGUNTZAK EMATEA ARAUTZEN DUEN DEKRETUA, BEREN JARDUERA-ESPARRUEI DAGOZKIEN GAIETAN ERAKUNDE HORIEKIN LOTUTAKO PERTSONEN KUALIFIKAZIOA HOBETZEKO PRESTAKUNTZA-PLANAK GARATZEKO.


[bookmark: _Hlk183612911]Azaroaren 9ko 232/2021 Dekretuaren bidez, enpresa- eta sindikatu-erakundeei beren jarduera-eremuei dagozkien gaietan lotutako pertsonen kualifikazioa hobetzeko prestakuntza-planak garatzeko dirulaguntzak ematea arautzen da. Dekretu horren xedea da Eusko Jaurlaritzak, lan-arloan eskumena duen Sailaren bidez, Euskal Autonomia Erkidegoko enpresa- eta sindikatu-erakundeei prestakuntza-planak garatzeko emango dizkien laguntzen esparrua ezartzea, norgehiagoka-prozeduraren bidez. Alegia, dekretu horrek laguntza horiek emateko oinarriak arautzen ditu, indarraldi mugagabea izateko bokazioarekin.
Dirulaguntzen Araubidea Erregulatzeko abenduaren 21eko 20/2023 Legeak, 2023ko abenduaren 30ean indarrean jarri zenak, azken xedapenetako lehenengoan (indarraldi mugagabea duten oinarri arautzaileak egokitzea), abenduaren 20ko 8/2024 Legearen azken xedapenetako bigarrenak aldatutako 1. puntuan, honako hau ezartzen du: «Indarraldi mugagabea duten laguntzen eta dirulaguntzen oinarri erregulatzaileak lege honen xedapenetara egokitu beharko dira, legea indarrean jartzen denetik hamabi hilabete igaro baino lehen. Epe hori bukatutakoan egokitu gabe badaude, indargabetutzat joko dira».
Beraz, berrikusi egin behar da azaroaren 9ko 232/2021 Dekretua, zeinak enpresa- eta sindikatu-erakundeentzako dirulaguntzak arautzen baititu, beren jarduera-esparruei dagozkien gaietan erakunde horiekin lotutako pertsonen kualifikazioa hobetzeko prestakuntza-planak garatzeko, horrela egokitu nahi baitira indarraldi mugagabea arautzen duten oinarri erregulatzaileak.
[bookmark: _Hlk183613081]Euskal Autonomia Erkidegoaren esparruan, Xedapen Orokorrak Egiteko Prozeduraren ekainaren 30eko 6/2022 Legeak (aurrerantzean, 6/2022 Legea) zehaztu egiten du xedapen orokorrak egiteko prozedura, besteak beste Eusko Jaurlaritzak eta Euskal Autonomia Erkidegoko Administrazio Orokorrak egiten dituzten xedapen orokorretan aplikatzeko.
Lege horren ondorioetarako, xedapen orokor arauemaileak dira, edozein gairen gainekoak izanik ere, legearen, legegintzako dekretuaren, dekretuaren edo aginduaren forma hartzen dutenak, eta antolamendu juridikora berrikuntzak dakartzaten arau juridikoak dauzkaten eta zehaztutako edo zehaztu gabeko epe baterako mota askotako egintzen oinarri diren xedapenak.
6/2022 Legearen 12.1 artikuluak ezartzen du xedapen orokorrak egiteko prozedura xedapen horien gaiaren gainean eskumena duen Saileko sailburuaren aginduz hasiko dela.
Azaldutakoa aintzat hartuta, eta 6/2022 Legearen 12.1 artikuluan ezarritakoarekin bat etorriz, Hasteko Aginduak izan beharreko edukia zehazten baitu, honako hau
EBAZTEN DUT:
[bookmark: _Hlk158218087]1. artikulua.-Agintzea hasiera eman dakiola dekretu hau aldatzeko dekretu-proiektua egiteko prozedurari: sindikatu- eta enpresa-erakundeei dirulaguntzak ematea arautzen duen dekretua, beren jarduera-esparruei dagozkien gaietan erakunde horiekin lotutako pertsonen kualifikazioa hobetzeko prestakuntza-planak garatzeko.
Hasiera emateko aginduaren xede den dekretu-proiektua egiteko, aintzat hartuko dira premisa hauek:
I.- Arauaren xedea eta helburua.
Dekretu-proiektu honen xedea eta helburua da azaroaren 9ko 232/2021 Dekretuak jasotzen dituen indarraldi mugagabearen oinarri erregulatzaileak Dirulaguntzen Araubidea Erregulatzeko abenduaren 21eko 20/2023 Legera egokitzea. 232/2021 Dekretuak arautzen ditu sindikatu- eta enpresa-erakundeei beren jarduera-eremuei dagozkien gaietan lotutako pertsonen kualifikazioa hobetzeko prestakuntza-planak egiteko dirulaguntzak.

II.- Bideragarritasun juridikoa eta materiala.
Euskal Autonomia Erkidegoko Autonomia Estatutua onartzen duen 3/1979 Lege Organikoaren 12. artikuluak Euskal Autonomia Erkidegoari esleitzen dio lan-arloko legeria betearazteko eskumena.
Era berean, Jaurlaritzari buruzko ekainaren 30eko 7/1981 Legearen 16. artikuluak Eusko Jaurlaritzari ematen dio erregelamenduak egiteko ahala. Eta, zehazki, 26.3 artikuluak ahalmena ematen die Eusko Jaurlaritzako Sailetako titularrei beren Sailari dagozkion gaiei buruzko dekretuak Jaurlaritzari proposatzeko, hark onar ditzan.
Behin erregelamenduak egiteko eskumen hori esleituta, lehendakariaren ekainaren 23ko 18/2024 Dekretura jo behar dugu (18/2024 Dekretua, ekainaren 23koa, lehendakariarena, Euskal Autonomia Erkidegoaren Administrazioko sailak sortu, ezabatu eta aldatzen dituena eta sail bakoitzaren egitekoak eta jardun-arloak finkatzen dituena). Dekretu horren 7.1.e) artikuluan ezartzen denez, Ekonomia, Lan eta Enplegu Sailari dagokio lan-harremanen arloan lan-legeria betearazteko eskumena.
Aurrekoa kontuan hartuta, Ekonomia, Lan eta Enplegu Sailaren egiturari buruzko azaroaren 5eko 323/2024 Dekretuak dekretu-proiektu hau egitea justifikatzen duten eskumen-eskudantziak jasotzen ditu bere artikuluetan, eta, zehazki, Ekonomia, Lan eta Enplegu Sailaren egitura organikoa eta funtzionala ezartzen duen azaroaren 5eko 323/2024 Dekretuaren 3.1 artikuluan.

Proiektuak bideragarritasun juridiko eta material nahikoa du ordenamendu juridikoan integratzeko, eta Lehendakariaren ekainaren 23ko 18/2024 Dekretua garatzea eta aplikatzea dakar (18/2024 Dekretua, ekainaren 23koa, lehendakariarena, Euskal Autonomia Erkidegoaren Administrazioko sailak sortu, ezabatu eta aldatzen dituena eta sail bakoitzaren egitekoak eta jardun-arloak finkatzen dituena).

III.– Ordenamendu juridikoan izango duen eragina.
Egin beharreko dekretu-proiektuak ez du inolako eraginik izango ordenamendu juridikoan.


IV.- Aurrekontuetan izango duen eragina.
Prozedura izapidetzean, espedientean memoria ekonomiko bat txertatu beharko da, eta proiektatutako arauak aurrekontuetan izan ditzakeen ondorioak zehaztu beharko dira memoria horretan, hauetan ezarritakoa betez: batetik, 464/1995 Dekretua, urriaren 31koa, Euskal Autonomia Erkidegoko Administrazio Publikoaren barneko ekonomiaren kontrola eta kontabilitatea garatzen dituena (42. eta 43. artikuluak), eta bestetik, 6/2022 Legea (13. eta 15. artikuluak). 
V.- Gaiaren arabera egin beharreko izapideak eta txostenak
Proiektuaren azken onarpena lortzeko egin behar diren izapideetan 6/2022 Legean xedatutakoa bete beharko da, bai eta Gobernu Kontseiluak xedapen orokorrak izapidetzeko hartutako erabakietan jasotako aginduak ere, beharrezkotzat jotzen baitira honako hauek:
A.- Hasiera-fasea:
- Ez da egingo aldez aurreko kontsulta publikoaren izapidea, Administrazio Publikoen Administrazio Prozedura Erkidearen urriaren 1eko 39/2015 Legeak 133.1 artikuluan aurreikusitakoa, bat etorriz artikulu horren beraren 4. zenbakiarekin.
- Hasteko agindu hau Euskal Autonomia Erkidegoko Administrazio Publikoaren egoitza elektronikoko iragarki-taulan argitaratuko da, bai eta ezagutza partekatuko Legesarea lankidetza-gunean ere.
- Generoaren araberako eragina ebaluatzeko txosten bat idatziko da. Bertan, proposamenak emakumeen eta gizonen egoeran, kolektibo gisa hartuta, izan dezakeen eragina jasoko da, bai eta sektore arteko ikuspegitik emakumeen kolektiboetan izan dezakeen eragina ere. Txostena Emakunderen esku jarriko da, 6/2022 Legearen 14.4 artikuluak dioen bezala.
B.- Aurretiazko onarpena:
- Bigarren lehendakariorde eta Ekonomia, Lan eta Enpleguko sailburuaren Agindua, testu artikulatuari aurretiazko onarpena ematekoa, testu horren euskarazko eta gaztelaniazko bertsioak erantsita izango dituena.
- Arau-mailako eragina aztertzeko memoria bat egingo da, 6/2022 Legearen 15.3. artikuluaren arabera.
- Lan eta Enplegu Saileko Aholkularitza Juridikoak txosten juridikoa igorriko du, 6/2022 Legearen 15.4 artikuluan ezarritakoaren arabera.
C.- Instrukzioa
Arau-aurreproiektuak, behin onartuz gero, honako txosten eta izapide hauek bete beharko ditu, hilabeteko epean:
- Entzunaldi publikoaren izapidea egiteko, kontsulta egingo zaie ordezkaritza zabalena duten enpresa-erakundeei eta sindikatuei, hau da, enpresaburuen aldetik, CONFEBASKi, eta, sindikatuen aldetik, Eusko Langileen Alkartasuna (ELA), Euskadiko Langile Batzordeak (CC.OO.), Langile Abertzale Batzordeak (LAB) eta Euskadiko Langileen Batasun Orokorra (UGT), sindikatuei. Kontsulta egingo zaie indarrean dagoen legeriaren arabera halako erakundetzat jo daitezkeen beste erakunde batzuei ere.
[bookmark: _Hlk183616871]Arau hau salbuetsita dago jendaurrean jartzeko izapidea egitetik, ekainaren 30eko 6/2022 Legearen 17. artikuluan ezarritakoaren arabera; izan ere, duen izaeragatik, ez die eragiten herritarren eskubideei eta bidezko interesei.
Arau-testua ere ez da beste administrazio batzuek parte hartzeko eta haiei kontsulta egiteko izapidearen mende jarriko, ekainaren 30eko 6/2022 Legearen 18. artikuluan xedatutakoaren arabera, aurreikusitako erregulazioak ez baitie zuzenean eragiten.
[bookmark: _Hlk184025813]- Herritarrak Artatzeko eta Administrazioa Berritzeko Zuzendaritzak egindako txostena, Gobernantza, Administrazio Digital eta Autogobernuaren Sailaren egitura organikoa eta funtzionala ezartzen duen urriaren 29ko 317/2024 Dekretuak 21.1.c) artikuluan xedatutakoa betez.
- Kultura eta Hizkuntza Politika Saileko Herri Administrazioetan Hizkuntza Normalizatzeko Zuzendaritzaren txostena, kontuan hartuta otsailaren 23ko 73/2021 Dekretuak 14.2.j) artikuluan xedatutakoa –73/2021 Dekretua, Kultura eta Hizkuntza Politika Sailaren egitura organikoa eta funtzionala ezartzen duena–, bai eta Euskararen Erabilera Normalizatzeari buruzko azaroaren 24ko 10/1982 Oinarrizko Legeak 8.1 artikuluan zehaztutakoa ere.
Aginduzko txostenak eta irizpenak:
- Legezkotasun-txostena, Gobernantza, Administrazio Digital eta Autogobernuaren Sailaren Lege Garapen eta Arau Kontrolerako Zuzendaritzarena, bat etorriz apirilaren 25eko 144/2017 Dekretuak (Eusko Jaurlaritzaren Zerbitzu Juridikoarenak) 11.1 artikuluan aurreikusitakoarekin.
- Kontrol Ekonomikoko Bulegoaren ekonomiaren eta arauen kontrolari buruzko txostena, bat etorriz Ekonomia eta Ogasun Sailaren egitura organikoa eta funtzionala ezartzen duen otsailaren 23ko 69/2021 Dekretuaren 4.a) artikuluan, urriaren 19ko 2/2017 Legegintzako Dekretuak onartutako Euskal Autonomia Erkidegoko Ekonomia Kontrolari eta Kontabilitateari buruzko Legearen testu bateginaren III. tituluko IV. kapituluan eta Euskal Autonomia Erkidegoko Administrazio Publikoaren barneko ekonomiaren kontrola eta kontabilitatea garatzen dituen urriaren 31ko 464/1995 Dekretuan jasotako aurreikuspenei dagokienez.
D.- Amaitzeko eta onesteko fasea
Arau-proiektua izapidetzen amaitu ondoren, eta Gobernu Kontseiluak onartu aurretik, prozedura osoaren memoria labur bat landuko da, bertan azalduz aurrekariak, egin diren izapideak eta haien emaitzak, eta egindako txostenetako oharpen eta iradokizunetara eta, bereziki, nahitaezko txostenetan jasotakoetara egokitzeko proiektuaren testuan egindako aldaketak, 6/2022 Legearen 24. artikuluarekin bat etorriz.
Dekretu-proiektua Gobernu Kontseiluak onartu beharko du, eta, onartu ondoren, Euskal Herriko Agintaritzaren Aldizkarira bidaliko da, Jaurlaritzari buruzko ekainaren 30eko 7/1981 Legearen 18. artikuluaren eta 6/2022 Legearen 27. artikuluaren arabera.
VI.- Europar Batasunaren aurrean egin beharreko izapideak.
Ez da ikusten Europar Batasunean inolako izapiderik egiteko beharrik.
VII.- Urteko Araugintza Plana.
Dekretu honek aldatu egiten du 232/2021 Dekretua, azaroaren 9koa, zeinaren bidez arautzen baitira enpresa- eta sindikatu-erakundeei beren jarduera-eremuei dagozkien gaietan lotutako pertsonen kualifikazioa hobetzeko prestakuntza-planak egiteko dirulaguntzak. Dekretu hau ez dago jasota bigarren lehendakariorde eta Ekonomia, Lan eta Enpleguko eta sailburuaren Aginduan, zeinaren bidez onartzen baita Ekonomia, Lan eta Enplegu Sailaren 2025. urteko arau-plangintza. Izan ere, lehengo araua dirulaguntzen araudi berrira egokitzea betebehar bat da Dirulaguntzen Araubidea Erregulatzeko abenduaren 21eko 20/2023 Legearen azken xedapenetako lehenengoan jasotako lege-agindua betetzeko, eta, beraz, ez zen beharrezkotzat jo urteko arau-plangintzan sartzea.
VII.– Idazketa-sistema.
Dekretu-proiektuaren testua idaztean, Hasteko Agindu honen edukiari begiratuko zaio, kontuan hartuta zer aukera egokituko zaizkien ondoen lortu nahi diren xedeei –betiere, premiaren, efikaziaren, proportzionaltasunaren, segurtasun juridikoaren, gardentasunaren eta efizientziaren printzipioekin bat etorrita– eta egin nahi den arauketaren zuzentasuna eta legezkotasuna bermatzearren komenigarri iritzitako aurretiko kontsultek izandako emaitzei.
Dekretu-testu bat idatziko da, zeinak beteko baititu 6/2022 Legean adierazitako jarraibideak eta Gobernu Kontseiluaren 2023ko uztailaren 11ko Erabakiaren bidez onartutako lege-proiektuak, dekretuak, aginduak eta ebazpenak egiteko jarraibideak (abuztuaren 7ko EHAA, 149. zk.).
Agindua euskaraz eta gaztelaniaz idatziko da, Euskararen Erabilera Normalizatzeko azaroaren 24ko 10/1982 Oinarrizko Legearen 14.5. artikuluarekin eta Gobernu Kontseiluaren 2013ko maiatzaren 14ko Erabakiarekin bat etorrita (erabaki horren bidez, lege, legegintzako dekretu, dekretu edo agindu izango diren xedapen orokorren idazketa elebidunerako neurriak onartzen dira). Itzulpen-lana Administrazio Publikoaren Euskal Institutuko Itzultzaile Zerbitzu Ofizialari (IZO) esleituko zaio.
Halaber, testua idazterakoan hizkera ez-sexista eta inklusiboa erabili behar da.

2. artikulua.-  Ekonomia, Lan eta Enplegu Sailaren Laneko eta Gizarte Segurantzako Zuzendaritza izendatzea prozedura hori izapidetzeko organo gisa.

Vitoria-Gasteiz,

Izpta.: Miguel Torres Lorenzo
BIGARREN LEHENDAKARIORDE
ETA EKONOMIA, LAN ETA ENPLEGUKO SAILBURUA

